 ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ 
ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» 
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  ՕՐԵՆՔԻ ՆԱԽԱԳԾԻ
	1. ՀՀ ֆինանսների նախարարություն
	20.06.2024թ.

	
	N  01/2-3/13211-2024

	  Ս.թ. հունիսի 18-ի Ձեր թիվ 01/11-1/37657-2024 գրությամբ ներկայացված՝ «Հայաստանի Հանրապետության հարկային օրենսգրքում լրացումներ և փոփոխություն կատարելու մասին» Հայաստանի Հանրապետության օրենքի նախագծի վերաբերյալ հայտնում ենք, որ դիտողություններ և առաջարկություններ չկան:
	Ընդունվել է

	2. ՀՀ էկոնոմիկայի նախարարություն
	27.06.2024թ.

	
	N 01/12639-2024

	Ի պատասխան Ձեր 2024 թվականի հունիսի 18-ի թիվ 01/11-1/37657-2024 գրության՝ քննության առնելով «Հայաստանի Հանրապետության հարկային օրենսգրքում լրացումներ և փոփոխություն կատարելու մասին» ՀՀ օրենքի նախագիծը (այսուհետ՝ Նախագիծ), որը վերաբերում է անհատ ձեռնարկատեր կամ նոտար չհանդիսացող ֆիզիկական անձանց նկատմամբ թեմատիկ ուսումնասիրություն իրականացնելու եղանակով հարկային հսկողության գործընթացի կարգավորմանը, հայտնում ենք հետևյալը․
1. Համաձայն Նախագծի` անհատ ձեռնարկատեր կամ նոտար չհանդիսացող ֆիզիկական անձանց մոտ թեմատիկ ուսումնասիրության իրականացման համար հիմք կարող են հանդիսանալ նաև հարկային մարմնին օրենքով սահմանված կարգով հայտնի դարձած հարկվող գործարքների ուսումնասիրության և վերլուծության նպատակով հարկային մարմնի իրականացրած կամերալ (ներքին) ուսումնասիրության արդյունքները։ Այս առնչությամբ ցանկանում ենք հայտնել, որ Նախագծով ներկայացված կարգավորումները հարկային մարմնին տալիս են հարկային մարմնի վերլուծության արդյունքների հիման վրա ֆիզիկական անձանց մոտ ցանկացած ժամանակ թեմատիկ ուսումնասիրություն անցկացնելու լիազորություն, մինչդեռ գտնում ենք, որ Նախագծով անհրաժեշտ է հստակ սահմանել ֆիզիկական անձանց մոտ թեմատիկ ուսումնասիրություն անցկացնելու հաճախականությունը, ինչպես նաև` հարկային մարմնի վերլուծության արդյունքներից բխող ռիսկերի բնորոշումը՝ թույլ չտալով իրավակիրառ մարմինների կողմից հայեցողության ընդլայնում։ 
 















2. Միաժամանակ հայտնում ենք, որ Էկոնոմիկայի   նախարարությունը Նախագիծը ներկայացրել է ՎԶԵԲ Հայաստանի ներդրումային խորհրդի քննարկմանը, որի կողմից կարծիք ստանալու դեպքում այն հավելյալ կներկայացնենք։ 
	 





1. Չի ընդունվել
 Նախագծի 2-րդ հոդվածով նախատեսվում է ՀՀ հարկային օրենսգրքի (այսուհետ` Օրենսգիրք) 349.1-ին հոդվածում լրացնել նոր` 2.1-ին մաս, որով  սահմանվում են անհատ ձեռնարկատեր կամ նոտար չհանդիսացող ֆիզիկական անձանց մոտ թեմատիկ ուսումնասիրություն իրականացնելու հիմքերը: 
 Միաժամանակ, Օրենսգրքի 349.1-ին հոդվածի 3-րդ մասի համաձայն թեմատիկ ուսումնասիրություններն իրականացվում են Օրենսգրքի 343-րդ հոդվածի 6-րդ մասին համապատասխան տրված հանձնարարագրի հիման վրա, որը կարող է հրապարակվել ոչ ավելի, քան յուրաքանչյուր հարկային տարվա ընթացքում մեկ անգամ:
 Վերոգրյալից ստացվում է, որ հարկ վճարողների, այդ թվում`   ֆիզիկական անձանց մոտ թեմատիկ ուսումնասիրություն կարող է իրականացվել  յուրաքանչյուր հարկային տարվա ընթացքում միայն մեկ անգամ, այսինքն`   հարկային մարմնի վերլուծության արդյունքների հիման վրա ֆիզիկական անձանց մոտ թեմատիկ ուսումնասիրություն անցկացնելու հաճախականությունը Օրենսգրքով արդեն իսկ կանոնակարգված է:
 Միաժամանակ, հարկ ենք համարում նշել, որ, ընդունվել է  Հայաստանի Հանրապետության կառավարության 2024 թվականի մարտի 28-ի «Հայաստանի Հանրապետության կառավարության 2017 թվականի մայիսի 25-ի N 570-Ն որոշման մեջ լրացումներ կատարելու մասին» N 420-Ն որոշումը, որով սահմանվել են հարկային մարմնի գործունեության շրջանակներում ռիսկի վրա հիմնված թեմատիկ հարկային ստուգումների մեթոդաբանությունը և ռիսկայնությունը որոշող չափանիշների ընդհանուր նկարագիրը:
2. Ընդունվել է
 Ի գիտություն:

	3. ՀՀ արդարադատության նախարարություն
	12.08.2024թ.

	
	N /27.3/31765-2024

	     1. «Հայաստանի Հանրապետության հարկային օրենսգրքում լրացումներ և փոփոխություն կատարելու մասին» օրենքի նախագծի (այսուհետ՝ Նախագիծ) 2-րդ հոդվածի «խմբագրությամբ» բառն անհրաժեշտ է փոխարինել «բովանդակությամբ» բառով:
    1.1. Նույն դիտարկումը վերաբերում է Նախագծի 3-րդ հոդվածի 1-ին մասի 1-ին կետին:
    2. Նախագծի 1-ին հոդվածի 1-ին մասում կիրառվում է «բանկային հաշվի ամփոփ տեղեկություններ» հասկացությունը, իսկ 3-րդ հոդվածի 1-ին մասի 1-ին կետով Հայաստանի Հանրապետության հարկային օրենսգրքի 351-րդ հոդվածում լրացվող նոր 1.1-ին մասի 3-րդ կետում՝ «բանկային հաշիվների տեղեկությունների» հասկացությունը: Սույն դեպքում հիմք ընդունելով «Նորմատիվ իրավական ակտերի մասին» օրենքի 15-րդ հոդվածի 2-րդ մասը, համաձայն որի՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ՝ անհրաժեշտ է վերոհիշյալ հոդվածներում կիրառվող հասկացությունները համապատասխանեցնել միմյանց:
    3. Նախագծի 4-րդ հոդվածում անհրաժեշտ է լրացնել հոդվածի վերնագիրը:
	1. Ընդունվել է


1.1. Ընդունվել է

2. Ընդունվել է
    Նախագծի 3-րդ հոդվածով Օրենսգրքի 351-րդ հոդվածում լրացվող 1.1-ին մասի 3-րդ կետում «հաշիվների» բառից հետո լրացվել է «ամփոփ» բառը:






3. Չի ընդունվել
    «Նորմատիվ իրավական ակտերի մասին» ՀՀ օրենքի 14-րդ հոդվածի 8-րդ մասի համաձայն օրենսդրական ակտի հոդվածները ունենում են վերնագրեր, բացառությամբ փոփոխություն կամ լրացում նախատեսող օրենսդրական ակտերի:
    Հաշվի առնելով վերոգրյալը` Նախագծի 4-րդ հոդվածի վերնագիր լրացնելու անհրաժեշտությունը բացակայում է:   

	4. ՀՀ  վարչապետի աշխատակազմի ֆինանսատնտեսագիտական վարչություն
	21.08.2024թ.

	
	N  02/16.2/28752-2024

	1. «Հայաստանի Հանրապետության հարկային օրենսգրքում լրացումներ և փոփոխություն կատարելու մասին» Հայաստանի Հանրապետության օրենքի նախագծի 2-րդ հոդվածով  հարկային օրենսգրքի 349.1-ին հոդվածը լրացվում է 2.1-րդ մասով հետևյալ բովանդակությամբ՝ «2.1. Անհատ ձեռնարկատեր կամ նոտար չհանդիսացող ֆիզիկական անձանց մոտ թեմատիկ ուսումնասիրության իրականացման համար հիմք կարող են հանդիսանալ նաև հարկային մարմնին օրենքով սահմանված կարգով հայտնի դարձած հարկվող գործարքների ուսումնասիրության և վերլուծության նպատակով հարկային մարմնի իրականացրած կամերալ (ներքին) ուսումնասիրության արդյունքները, որոնց մասին անհատ ձեռնարկատեր կամ նոտար չհանդիսացող ֆիզիկական անձը նախապես ծանուցվել է էլեկտրոնային ծանուցման եղանակով, սակայն ծանուցման օրվան հաջորդող 10 աշխատանքային օրվա ընթացքում հարկային մարմնի հաշվետվությունների ներկայացման էլեկտրոնային կառավարման համակարգի միջոցով հարկային հաշվարկներ (այդ թվում՝ ճշտված) կամ խախտումների առկայության վերաբերյալ հիմնավոր առարկություններ չի ներկայացրել: Հարկ վճարողի հաշվառման համար չունեցող ֆիզիկական անձանց սույն մասով նախատեսված ծանուցումն իրականացվում է Օրենսգրքի 398-րդ հոդվածի 5.2-րդ մասով սահմանված կարգով:»:
Գտնում ենք, որ լրացվող 2.1. մասում որոշակիացման անհարժեշտություն ունի «խախտումների առկայության վերաբերյալ հիմնավոր առարկություններ չի ներկայացրել» պահանջը, քանի որ պարզ չէ ո՞վ,  ինչպե՞ս և ինչ չափանիշնեի հիման վրա պետք է գնահատի ներկայացված առարկությունների «հիմնավոր» լինելը:
2.   Օրենքի նախագծի 3-րդ հոդվածով  հարկային օրենսգրքի 351-րդ հոդվածը լրացվում է 1.1-րդ մասով հետևյալ բովանդակությամբ՝ «1.1. Թեմատիկ ուսումնասիրության ընթացքում հարկային մարմինն անուղղակի եղանակներով իրականացնում է անհատ ձեռնարկատեր կամ նոտար չհանդիսացող ֆիզիկական անձանց հարկման բազաների և հարկային պարտավորությունների գնահատում (վերագնահատում)՝ հետևյալ հիմքերից որևէ մեկի առկայության դեպքում.
1) հարկային պարտավորությունների հաշվարկման համար սահմանված տեղեկությունների կամ փաստաթղթերի չներկայացումը.
2) հարկային մարմին ներկայացրած հարկային հաշվարկներում ոչ հավաստի տվյալների ներառումը.
3) բանկերի կողմից հարկային մարմին ներկայացված բանկային հաշիվների ամփոփ տեղեկությունների անհամապատասխանությունը հարկային հաշվարկներով ներկայացված տեղեկությունների»:
Այս լրացվող մասում նախատեսված է, որ թեմատիկ ուսումնասիրության ընթացքում հարկային մարմնի կողմից իրականացվող անհատ ձեռնարկատեր կամ նոտար չհանդիսացող ֆիզիկական անձանց հարկման բազաների և հարկային պարտավորությունների անուղղակի եղանակով գնահատման (վերագնահատման) հիմքերից է նաև «հարկային մարմին ներկայացրած հարկային հաշվարկներում ոչ հավաստի տվյալների ներառումը»: Իսկ նույն 351-րդ հոդվածի 2-րդ մասով արդեն իսկ սահմանված է, որ.
«2. Սույն հոդվածի կիրառության իմաստով՝ հարկային մարմին ներկայացված հարկային հաշվարկներում ներառված տվյալները համարվում են ոչ հավաստի, եթե՝
1) հարկ վճարողի մոտ որևէ հաշվետու ժամանակաշրջանի ընթացքում իրականացված չափագրումների արդյունքներով և հարկ վճարողի կողմից նույն հաշվետու ժամանակաշրջանի համար հարկային մարմին ներկայացված հարկային հաշվարկների տվյալներով հարկման բազաների հաշվարկված մեծությունների միջև առկա է 20 և ավելի տոկոսի չափով դրական տարբերություն.
2) հարկ վճարողի մոտ որևէ հաշվետու ժամանակաշրջանի ընթացքում իրականացված հսկիչ գնման արդյունքներով և հարկ վճարողի կողմից նույն հաշվետու ժամանակաշրջանի համար հարկային մարմին ներկայացված հարկային հաշվարկները կազմելու համար հիմք հանդիսացած (այդ թվում` հաշվապահական հաշվառման) տվյալներով գների միջև առկա է 20 և ավելի տոկոսի չափով դրական տարբերություն.
3) հարկային հսկողության իրականացման համար հարկային մարմին ներկայացված տեղեկությունների և հարկ վճարողի կողմից նույն ժամանակաշրջանի համար հարկային մարմին ներկայացված հարկային հաշվարկների հարկման բազաների տվյալների միջև առկա է 20 և ավելի տոկոսի չափով դրական տարբերություն.
4) կախյալ հարկ վճարողների միջև իրականացված՝ հարկման համար հիմք հանդիսացած գործարքների մասով առկա է համեմատելի հանգամանքներում այդ գործարքների համադրելի գներից 20 և ավելի տոկոսի չափով դրական տարբերություն»:
 Քանի որ, ներկայացված օրենքի նախագծով առաջարկվող փոփոխությունները վերաբերվում են անհատ ձեռնարկատեր կամ նոտար չհանդիսացող ֆիզիկական անձանց (որոնք հարկային օրենսգրքի առումով նույնպես հանդիսանում են «հարկ վճարող»), գտնում ենք, որ 351-րդ հոդվածի 2-րդ մասով սահմանաված և գործող ոչ հավաստի համարվող տվյալները հիմնականում վերաբերելի չեն անհատ ձեռնարկատեր կամ նոտար չհանդիսացող ֆիզիկական անձանց, այլ վերաբերելի են «հարկ վճարող» հանդիսացող կազմակերպություններին և անհատ ձեռնարկատերին:
Ուստի. Առաջարկում ենք սույն օրենքի նախագծում հստակեցնել անհատ ձեռնարկատեր կամ նոտար չհանդիսացող ֆիզիկական անձանց դեպքում «ոչ հավաստի» համարվող տվյալները:
Առաջարկում ենք օրենքի նախագիծը լրամշակել վերը նշված դիտողություններին և առաջարկություններին համապատասխան:
	1. Չի ընդունվել
      ՀՀ հարկային օրենսգրքի (այսուհետ` Օրենսգիրք) 349.1-ին հոդվածի 2-րդ մասի համաձայն թեմատիկ ուսումնասիրության իրականացման համար հիմք կարող են հանդիսանալ հարկային մարմնի իրականացրած բացառապես կամերալ (ներքին) ուսումնասիրության՝ հաստատապես հայտնի հարկվող գործարքների վերաբերյալ արդյունքները, որոնց մասին հարկ վճարողը նախապես ծանուցվել է էլեկտրոնային ծանուցման եղանակով, սակայն ծանուցման օրվան հաջորդող 10 աշխատանքային օրվա ընթացքում հարկային մարմնի հաշվետվությունների ներկայացման էլեկտրոնային կառավարման համակարգի միջոցով հարկային հաշվարկներ (այդ թվում՝ ճշտված) կամ խախտումների առկայության վերաբերյալ հիմնավոր առարկություններ չի ներկայացրել:
[bookmark: _GoBack]     Ելնելով վերոգրյալից և հաշվի առնելով այն հանգամանքը, որ հարկային մարմնի իրականացրած բացառապես կամերալ ուսումնասիրության արդյունքում արձանագրված  խախտումների առկայության վերաբերյալ հիմնավոր առարկություններ չներկայացնելը,  որպես հարկ վճարողների մոտ թեմատիկ ուսումնասիրության իրականացման հիմք, արդեն իսկ սահմանված է   Օրենսգրքով, ուստի  անհատ ձեռնարկատեր կամ նոտար չհանդիսացող ֆիզիկական անձանց մոտ թեմատիկ ուսումնասիրության իրականացման դեպքում ևս նշված պահանջի նախատեսումը իրավաչափ է և այն որոշակիացնելու անհրաժեշտությունը բացակայում է:


2. Չի ընդունվել
 Օրենսգրքի 4-րդ հոդվածի 1-ին մասի 11-րդ կետի համաձայն հարկ վճարող է հանդիսանում կազմակերպությունը կամ ֆիզիկական անձը (այդ թվում՝ անհատ ձեռնարկատերը, նոտարը), որը Օրենսգրքով կամ վճարների վերաբերյալ Հայաստանի Հանրապետության օրենքներով սահմանված դեպքերում ունի կամ կարող է ունենալ հարկ կամ վճար վճարելու պարտավորություն:
Օրենսգրքի 351-րդ հոդվածի 1-ին մասով  սահմանվում են այն հիմքերը, որոնց առկայության դեպքում  հարկային մարմինն անուղղակի եղանակներով իրականացնում է հարկ վճարողի հարկման բազաների և հարկային պարտավորությունների գնահատում (վերագնահատում):
 Նախագծի 3-րդ հոդվածի 1-ին կետով Օրենսգրքի 351-րդ հոդվածում լրացվող 1.1-ին մասով սահմանվում են  այն հիմքերը, որոնց առկայության դեպքում թեմատիկ ուսումնասիրության ընթացքում հարկային մարմինն անուղղակի եղանակներով իրականացնում է անհատ ձեռնարկատեր կամ նոտար չհանդիսացող ֆիզիկական անձանց հարկման բազաների և հարկային պարտավորությունների գնահատում (վերագնահատում):
 Նշված մասի 2-րդ կետով որպես հիմք նախատեսվում է  հարկային մարմին ներկայացրած հարկային հաշվարկներում ոչ հավաստի տվյալների ներառումը:
 Միաժամանակ, Օրենսգրքի 351-րդ հոդվածի 2-րդ մասով սահմանվում են նույն հոդվածի կիրառության իմաստով  հարկային հաշվարկներում ներառված տվյալները ոչ հավաստի համարելու պայմանները առանձին կետերով:   Նշվածի կապակցությամբ հարկ ենք համարում նշել, որ «Նորմատիվ իրավական ակտերի մասին» ՀՀ օրենքի 16-րդ հոդվածի 6-րդ մասի համաձայն եթե նորմատիվ իրավական ակտում նշված նորմի կիրառումը պայմանավորված է առանձնացված կետերով բաժանված պայմաններով, և այդ կետերն իրարից առանձնացված չեն ստորակետով կամ «և» կամ «ու» կամ «կամ» շաղկապով, ապա այդ նորմի կիրառման համար բավարար է պայմաններից առնվազն մեկի առկայությունը, եթե այլ բան չի բխում տվյալ նորմի բովանդակությունից:
 Ելնելով վերոգրյալից և հաշվի առնելով այն հանգամանքը, որ 351-րդ հոդվածով սահմանված` անուղղակի եղանակներով հարկման բազաների և հարկային պարտավորությունների գնահատումը իրականացնելու կանոնակարգումները վերաբերելի են ընդհանրապես հարկ վճարողներին,  այդ թվում` անհատ ձեռնարկատեր կամ նոտար չհանդիսացող ֆիզիկական անձանց, միաժամանակ, նույն հոդվածի 2-րդ մասով սահմանված դրույթները վերջիններիս նկատմամբ կիրառելի կլինեն միայն իրենց վերաբերելի մասով, ուստի  անհատ ձեռնարկատեր կամ նոտար չհանդիսացող ֆիզիկական անձանց դեպքում վերջիններիս կողմից ներկայացված տվյալները ոչ հավաստի համարելու պայմանները հստակեցնելու անհրաժեշտությունը բացակայում է:    
 



